
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

JERITAN TANPA SUARA (1)

Sharazad Haris

Perjalanan pulang dari pejabat ke rumah selalunya tidaklah lama, sekitar 10
hingga 15 minit sahaja. Namun, jarang sekali ia berakhir tanpa singgah di mana-
mana; sama ada membeli juadah makan malam untuk dibawa pulang,
menelusuri deretan kedai untuk membeli barang keperluan, mengambil

bungkusan di pusat serahan, atau sekadar mengisi minyak kereta.

Di setiap hentian itu, hampir pasti ada sepasang mata sayu memandang dari
celahan bayang. Tubuh-tubuh kecil yang kurus, tulang yang menonjol di bawah
kulit, bulu kusut tidak terurus, malah ada yang sarat dengan kudis dan luka,
dengan suara serak, lemah, sekadar berani bersuara meminta perhatian.

Pandangan dan suara itu seolah-olah menijerit bertanya: adakah sesiapa peduli?

Kadang-kadang terlintas di hati, dari mana asalnya mereka? Adakah mereka
memang dilahirkan di jalanan, tanpa sesiapa pernah memberi jagaan? Atau
mungkinkah mereka sesat, tersasar jauh dari rumah yang suatu masa pernah
memberi perlindungan? Atau lebih menyedihkan, adakah mereka sebenarnya

dibuang, dianggap sebagai beban oleh manusia yang pernah berjanji menjaga?

Persoalan ini sering menghantui setiap kali bertembung dengan makhluk kecil

I ini. Mereka yang lahir di jalanan tidak pernah mengenal belaian, hanya lapar,
haus, dan bahaya. Ada pula yang dulunya dibela, tetapi akhirnya ditinggalkan
kerana sudah tua, sakit, tidak lagi comel, atau tuan yang menjaga sudah tidak
ada masa. Walaupun ada naluri untuk terus hidup, namun jalanan itu keras dan
penuh cabaran; kelaparan, penyakit, dan kecederaan hanya mempercepatkan

ajal.

Masih terbayang suatu kejadian di tepi pasar (tempat yang memang terkenal

sebagai lokasi “panas” membuang haiwan). Di sudut pagar masuk ke pasar itu,

ada sebuah kotak. Di dalamnya, beberapa ekor anak kucing kaku, mati

kekeringan. Ternyata sudah lama terbiar di situ. Sukar untuk membayangkan
bagaimana ada hati yang sanggup meletakkan mereka di situ, menunggu ajal
perlahan-lahan menjemput. Ironinya, di tengah hiruk-pikuk manusia, ada nyawa-
nyawa kecil yang diperlakukan seolah-olah tiada nilai. Betapa mudahnya kita

memilih jalan pintas dengan membiarkan mereka di situ.

Hidup sebagai haiwan jalanan memang tidak pernah mudah. Setiap hari, ribuan
kucing dan anjing jalanan bergelut untuk hidup. Ada yang menunggu dengan
penuh harapan di kedai makan, mengharap sisa makanan, ada yang kaku di
sudut jalan menggigil dengan perut yang kempis dan mata yang kosong, dan ada
yang merayau di pasar atau mengais sisa di tempat sampah untuk kelangsungan
hidup. Ada pula yang cedera atau mati dilanggar kenderaan, dibiarkan terkulai

terbaring di tepi jalan, tanpa siapa pun yang menoleh. Semua ini bukan cerita

jauh, ia ada di sekeliling kita. ltulah wajah sebenar realiti yang menunggu sama

ada kita mahu melihat atau berpaling. Mungkin juga berpaling itu lebih mudah.

Mungkin juga ada yang simpati, tetapi berkonflk dengan larangan undang-

undang.

Mungkin jeritan kesengsaraan mereka ini tidak berbunyi, tetapi pinjamkanlah hati
untuk mendengar. Kerana akhirnya, ukuran sebenar kemanusiaan kita tidak

hanya pada bagaimana kita melayani sesama insan, tetapi juga pada belas yang

kita berikan kepada makhluk yang tiada daya tidak mampu bersuara, yang hanya

meminta sedikit ruang untuk hidup.

Sumber: www.animal.org.my bersambung)

